
Ágrip 

Hér er gerð grein fyrir lokaverkefni í B.Ed. námi sem fólst í verkefnabanka sem 

inniheldur verklegar athuganir og hugmyndir af vinnu í vísindum með leikskólabörnum. 

Þemað í verkefnabankanum er vinna með vatn og eru allar verklegar athuganir tengdar 

þemanu á mismunandi hátt. Í verklegu athugunum fylgja útskýringar á því sem gerist 

og spurningar sem leikskólakennarar geta nýtt til að spyrja börnin. Verkefnabankanum 

er skipt niður í fjögur viðfangsefni og er gerð stuttlega grein fyrir hverju viðfangsefni. 

Viðfangsefnin eru: hringrás vatns, hamskipti vatns, veður og vatn í samfélaginu. 

Verkefnin byggja á tveimur kennslufræðilegum nálgunum, það eru  könnunaraðferðin 

og kennslufræðilegur leikur. Þessar tvær aðferðir eru samþættar með uppbyggingu 

könnunaraðferðarinnar að leiðarljósi.  

Formáli 

Verkefni þetta er skrifað til B.Ed. prófs í leikskólakennarafræðum við Háskóla Íslands og 

var unnið vorið 2013. Leiðbeinandi minn var Haukur Arason Dósent við Háskóla Íslands 

og þakka ég honum fyrir góða leiðsögn, tillitsemi og gott viðmót. Einnig vil ég þakka 

öllum þeim sem aðstoðuðu mig og hvöttu mig áfram í vinnu minni við verkefnið.  

Þetta lokaverkefni er samið af mér undirritaðri. Ég hef kynnt mér Siðareglur Háskóla 

Íslands (2003, 7. nóvember, http://www.hi.is/is/skolinn/sidareglur) og fylgt þeim 

samkvæmt bestu vitund. Ég vísa til alls efnis sem ég hef sótt til annarra eða fyrri eigin 

verka, hvort sem um er að ræða ábendingar, myndir, efni eða orðalag. Ég þakka öllum 

sem lagt hafa mér lið með einum eða öðrum hætti en ber sjálf ábyrgð á því sem 

missagt kann að vera. Þetta staðfesti ég með undirskrift minni. 

Reykjavík, 19. maí 2013 

_________________________________ 

Auður Ósk Hlynsdóttir 

Inngangur 

Hér á eftir verður gerð grein fyrir því efni sem verkefnabankinn inniheldur. Í 

verkefnabankanum er leitast eftir því að samþætta könnunaraðferðina og 

kennslufræðilegan leik. Fjallað verður um báðar aðferðirnar á fræðilegan máta auk 

þess sem vísindi með börnum verða sett í fræðilegt samhengi. Greint verður frá 

markmiðum verkefnis og hverjum það nýtist.  

  Helstu markmið verkefnisins eru að auðvelda kennurum að kynna vísindi fyrir 

börnum. Nú þegar vísindi eru komin inn í nýja Aðalnámskrá leikskóla (2011) sem 

námssvið í leikskóla, er mikilvægt að kennarar með litla reynslu af vísindum taki sig til 

og afli sér upplýsinga um hið nýja námssvið. Tilgangurinn með verkefnabanka þessum 

er að kennari geti nýtt efni hans í leikskólastarfi, fengist við vísindi í starfi með börnum 

og öðlast þannig reynslu af vinnu um vísindum með börnum. Verklegu athuganirnar 

eru auðveldar í framkvæmd og ætti hver sem er að geta fylgt leiðbeiningum 

verkefnabankans. Hlutverk kennarans er að leiða verkefnið áfram en byggja jafnframt á 

áhuga barnanna og leyfa þeim ráða ferðinni að talsverðu leiti. Mikilvægt er að 

kennarinn sé duglegur að spyrja börnin og ræða við þau, ímyndunaraflið þeirra er á 

fullu og þau hugsa um hluti sem fullorðnum dytti aldrei í hug. Mikilvægt er að fá 

skoðanir, hugmyndir og álit þeirra á hlutunum. Í gegnum vinnu í vísindum eykst 

orðaforði barnanna, þau heyra ný hugtök og læra að nota þau.  

 Ég valdi viðfangsefni verkefnisins út frá áhuga mínum á vinnu um vísindi með 

börnum og fann ég þörf til að víkka skilning minn á því sviði þar sem vísindi eru eitt af 

námssviðum leikskólanna. Upplifun barna í vinnu um vísindi veitir mikla möguleika og 

þau sjá oft hluti sem við fullorðna fólkið getum ekki einu sinni ímyndað okkur. Ég tel að 

ferlið sjálft sé mikilvægara en lokaafurðin því að í ferlinu fá börnin að njóta sín, 

uppgötva og ímynda sér. Í gegnum verklegar athuganir fá börnin að þreifa á, prófa, 

rannsaka, upplifa og vinna nýja þekkingu í gegnum beina reynslu. Það er ástæða þess 

að verkefni þetta byggist upp á verklegum athugunum þar sem börnin fá að upplifa 

þessa hluti. 

Fyrri þróunarverkefni 

Haukur Arason og Kristín Norðdahl unnu ásamt leikskólakennurum þróunarverkefni á 

leikskólanum Hamraborg þar sem þau tóku eðlisfræði fyrir (Haukur Arason, 2011; 

Haukur Arason og Kristín Norðdahl, 2005; Haukur Arason og Kristín Norðdahl, 2006). 

Þau útbjuggu leiki sem þau nefndu Vísindaleiki. Samkvæmt niðurstöðum þeirra kom í 

ljós að börn hafa greinilega áhuga á vísindaleikjum og verkefnum tengdum vísindum. 

Börnin voru mjög dugleg að prófa sig áfram og gera tilraunir með efniviðinn. Einnig 

tóku leikskólakennarar eftir breytingum hjá ákveðnum börnum, þau virtust njóta sín 

meira í þessum verkefnum en önnur börn og blómstra með því að rannsaka og gera 

tilraunir. Í örfáum tilfellum hafði barn ekki áhuga á að taka þátt í starfinu og þá var lögð 

áhersla á að barnið fyndi sér annað viðfangsefni. Foreldrar, kennarar og annað 

starfsfólk var sammála um það að þau sáu mun á börnunum eftir vinnuna með 

vísindaleikina. Þau hugsuðu um viðfangsefnið milli stunda, meðal annars heima við, 

gerðu tilraunir sjálf og í gegnum vinnuna jókst skilningur þeirra á efninu. Niðurstöður 

leiddu í ljós að Vísindaleikirnir breyttu því hvernig mörg börn upplifa eðlisfræðileg 

fyrirbæri í umhverfi sínu, hins vegar var ekki hægt að fullyrða að viðfangsefnið hefði 

varanleg áhrif á börnin.  

Leikskólinn Furuborg var með umhverfisverkefni veturinn 1990-1991 þar sem 

fjallað var um vatn. Markmiðið með verkefninu var að auka þekkingu barna á 

náttúrunni og fyrirbærunum sem þar finnast. Niðurstöður sýndu að börnin höfðu 

gífurlegan áhuga á vatni, tilraunir vöktu upp fróðleiks- og rannsóknarfýsn hjá 

börnunum og með því að gera tilraunir sjálf þurftu þau að beita sínum eigin 

skynfærum. Börnin unnu verkefnin af miklum dugnaði, hugtakaskilningur, málþroski, 

sköpunarhæfni, minni og einbeitning höfðu aukist til muna (Aðalheiður Valdimarsdóttir 

o.fl., 1992). 

 

Vísindi með börnum 

Frá mjög ungum aldri hafa börn mikla þörf til að skoða umhverfið sitt með 

skilningarvitum sínum. Þegar börn eru orðin fær um að rannsaka nánasta umhverfi sitt 

öðlast þau færni sem gerir þau að ævilöngum nemendum. Þegar þau stækka og verða 

eldri verður rannsóknarhvötin meiri og þau vilja vita hvað hlutir gera og hvernig hægt 

er að breyta þeim. Þessi hvöt leiðir til þess að börnin öðlast þá færni að kanna og 

rannsaka sjálfstætt. Með auknum skilning á umhverfi sínu og áhrifunum sem börnin 

sjálf hafa á umhverfið sitt hjálpar þeim að móta sjálfsmynd sína. Þau spurja spurninga, 

leysa vandamál, uppgötva og takast á við áskoranir. Þannig byggja börnin smám saman 

upp skilning á vísindalegum hugtökum (Brunton og Thornton, 2010).   

 Börn byrja að þróa hugmyndir sínar um náttúruna í kringum þau mjög ung og 

því hafa börn oft ákveðnar hugmyndir um náttúruna áður en skipulagt 

náttúrufræðinám hefst, þetta eru svokallaðar forhugmyndir. Þau hafa reynslu af því 

hvað gerist við hluti þegar þau kasta, ýta eða draga þá og út frá reynslu sinni byggja 

börn upp væntingar og hugmyndir um það hvernig hlutir hreyfast. Á sama hátt þróast 

hugmyndir barna um aðra þætti í heiminum í kringum þau, t.d. með plöntur, vatn, dýr, 

ljós og skugga (Driver, Squires, Rushworth og Wood-Robinson, 1994). Reynsla barna er 

ekki óháð forhugmyndum þeirra vegna þess að hugmyndir barna hafa áhrif á upplifun 

þeirra og athygli. Vegna þessa læra börnin ekki beint af reynslu sinni heldur hvernig sú 

reynsla verkar við hugmyndir þeirra sjálfra og hugmyndum annarra (Haukur Arason og 

Kristín Norðdahl, 2005).  

Í gegnum vinnu um vísindi með börnum er mikilvægt að leggja áherslu á gildi 

þeirrar reynslu sem börnin upplifa, ekki einungis þróun huglægrar þekkingar. Til að 

byggja upp áhuga á vísindum hjá ungum börnum þurfa rannsóknir og uppgötvanir að 

vekja ánægju og fögnuð hjá þeim. Með því er skapaður traustur grunnur að vaxandi 

þekkingu þeirra sem ungra vísindamanna. Til að reynsla barna af vísindum verði 

merkingarbær þarf að taka mið af þroska þeirra, aldri og menningarlegum bakgrunni. 

Þar sem það íþyngir ekki börnum að vita alltaf rétta svarið, geta þau verið frumkvöðlar 

af frábærum hugmyndum sem er miklu skemmtilegra að rannsaka heldur en 

hugmyndir flestra fullorðinna (Brunton og Thornton, 2010). 

Samkvæmt Aðalnámskrá leikskóla (2011) eiga starfsmenn leikskóla að ýta undir 

vísindalega hugsun hjá börnum og hvetja þau til að leita mismunandi lausna. Einnig ber 

þeim að hjálpa börnum að átta sig á og sjá orsök, afleiðingu og tengsl, auk þess að 

styrkja hugtakaskilning og hugmyndir þeirra. Börn eiga að fá tækifæri til að takast á við 

fjölbreytt verkefni þar sem eru margar mögulegar lausnir. Það hvetur til rannsóknar og 

ígrundunar. Börn kanna og skoða umhverfið sitt með því að snerta, hlusta, flokka, bera 

saman, rannsaka, bragða og handleika. Mikilvægt er að byggja á reynslu barnanna og 

skapa þannig aðstæður fyrir nýja merkingarbæra reynslu. Leikskólar eiga að styðja við 

börnin og hjálpa þeim með það sem þau eru að fást við hverju sinni til dæmis með því 

að spyrja þau spurninga sem vekja þau til umhugsunar. Börn eru forvitin og því er 

mikilvægt að fá þau til að spyrja, ígrunda og skoða hlutina frá mismunandi sjónar-

hornum og fá þannig mismunandi lausnir (Aðalnámskrá leikskóla, 2011).  

Þegar fjallað er um vísindi með ungum börnum er mikilvægt að leggja áherslu á 

þróun hugsunar og vera með jákvætt og opið hugarfar. Í gegnum vinnu um vísindi eiga 

börn að þróa með sér vísindalegt viðhorf. Vísindalegt viðhorf snýst um það að börn 

vinna nýjar upplýsingar í gegnum beina reynslu. Börn uppgötva efni vísinda í gegnum 

ferlið að rannsaka og rannsókn getur verið margskonar, t.d. verklegar vísinda athuganir 

og umræður. Rannsóknaaðferðirnar að flokka, mæla, bera saman, fylgjast með og 

umræður henta börnum á leikskólaaldri mjög vel. Forvitni barnanna er eitt það 

verðmætasta viðhorf þegar kemur að vinnu um vísindi. Það þarf forvitin einstakling til 

að sjá eitthvað frá öðru sjónarhorni og efast um hluti sem taldir eru vera sannir. Börn 

eru það heppin að forvitni er náttúrulegt viðhorf hjá þeim, þau skoða umhverfið sitt 

með skynfærum sínum til að öðlast betri skilning á heiminum í kringum þau.  Einnig er 

mikilvægt að börn séu tortryggin og spyrji spurninga á borð við „afhverju?“ og „hvernig 

veit ég?“. Þetta eru grundvallar spurningar þekkingarfræðarinnar og þessi viðhorf 

hjálpa börnunum að að rannsaka nýja hluti með opnu hugarfari og á hlutlægan hátt 

(Charlesworth og Lind, 2007).  

Í gegnum vinnu í vísindum eykst orðaforði og hugtakaskilningur hjá börnum og 

samkvæmt Aðalnámskrá leikskóla (2011) á að nýta þau tækifæri sem gefast á 

leikskólanum til að efla íslenska málvitund. Málvitund eflist þegar börn heyra og læra 

ný hugtök og orð. Haukur Arason (2011) komst að þeirri niðurstöðu að 

kennslufræðilegir leikir með virkri þátttöku kennara gætu verið góð leið til að kenna 

börnum ný orð og hugtök. Hugtaka nám sem er merkingarbært fyrir börn tengist 

orðanotkun og orðaforða þeirra. Börn læra að skilja hugtök og orð með því að heyra 

þau og með því að nota þau í samræðum við annað fólk. Aukinn orðaforði hjálpar 

börnum að átta sig á og skilja eðlisfræðileg fyrirbæri (Haukur Arason, 2011). Vygotsky 

(1978) lagði mikla áherslu á að tungumálið gerir barni kleift að upplifa og skynja 

umhverfið sitt á nýjan og ólíkan hátt en það myndi gera einungis með skynfærum 

sínum. Hann sagði einnig að samskipti við þroskaðri einstakling, t.d. virkan kennara, 

vera mikilvæg til að nýta svæði mögulegs þroska í námi barna. Virkur kennari ýtir undir 

aukin þroska og skilning hjá börnunum.  

 

Könnunaraðferðin 

Könnunaraðferðin sem aðferð til náms fyrir börn á leikskólaaldri felur í sér leið til að 

kenna og læra. Markmið aðferðarinnar er að vekja upp spurningar hjá börnunum, fá 

þau til að finna lausnir og auka vitund þeirra um fyrirbæri í umhverfi þeirra (Katz og 

Chard, 1989). Byrjað er á því að velja viðfangsefni sem börnin vilja vinna með, þá er 

haldin lýðræðisleg kosning meðal barnanna. Eftir að viðfangsefni hefur verið valið er 

útbúið svokallaður þekkingarvefur og þar kemur fram allt það sem börnin vita nú þegar 

um viðfangsefnið og það sem þau vilja læra meira um. Kennarinn aðstoðar börnin með 

umræðum og hvetur börnin til að spyrja og rannsaka sjálf. Hin nýja þekking myndast 

hjá börnunum sjálfum, kennaranum og þeim stöðum sem heimsóttir eru eða þeim 

einstaklingum sem koma nálægt vinnunni. Það eru þrjú skilyrði sem þarf að uppfylla í 

gegnum vinnu með könnunaraðferðina, fyrsta skilyrðið er áhugi á viðfangsefninu, 

annað skilyrðið  er að vinnan sé einhvers virði fyrir barnið og þriðja skilyrðið er að 

viðfangsefnið veki upp þörf og hvöt barna til náms (Anna Þór Auðunsdóttir, 2010). 

Könnunaraðferðin leggur mikla áherslu á hlutverk kennarans, hann á að vera 

hvetjandi og til staðar fyrir börnin (Katz og Chard, 1989). Kennarinn heldur utan um 

starfið og fylgist með áhugasviði barnanna.  Val á viðfangsefni getur bæði komið frá 

börnunum og kennurum. Kennarar geta lagt fyrir nokkrar hugmyndir að viðfangsefni og 

síðan haft lýðræðislega kosningu meðal barnanna (Anna Þór Auðunsdóttir, 2010). 

Á fyrsta stigi könnunaraðferðarinnar er viðfangsefnið afmarkað. Kennarinn 

ræðir þá við börnin um rannsóknarviðfangsefnið og hvaða hugmyndir og reynslu þau 

hafa af efninu áður en eiginleg rannsókn hefst. Útbúin er áætlun um hvaða rannsóknir 

verða gerðar, hvort farið verði í vettvangsferðir eða sérfræðingur fenginn í heimsókn 

og hvaða spurningum þau vilja fá svör við með rannsóknunum. Á þessu stigi er 

rannsóknin rétt að byrja, börnin eru hvött til að koma með hluti að heiman sem 

tengjast viðfangsefninu, það er góð leið til að gera starfið sýnilegra fyrir foreldrum og 

fá þá til að taka þátt í starfi leikskólans (Katz og Chard, 1989).  

Á öðru stigi könnunaraðferðarinnar fer fram rannsóknarvinna (Katz og Chard, 

1989). Þar eru gerðar tilraunir, skráningar, athuganir og umræður um viðfangsefnið. Á 

þessu stigi er gott að fara í vettvangsferðir, skoða heimildir sem kennarinn leggur til og 

taka myndir af því sem börnin eru að fást við. Vettvangsferðir geta verið margskonar, 

til dæmis ef verið er að vinna með vatn er hægt að fara í vettvangsferð í vatnsveitur, 

slökkvistöðvar eða í fjörur líkt og leikskólinn Furuborg gerði í umhverfisverkefni sínu 

(Aðalheiður Valdimarsdóttir, 1992). Þar fá börnin að upplifa sjálf með eigin skynfærum 

og öðlast nýja sýn og reynslu. Það getur verið skemmtilegt fyrir börnin að fá einhvern 

utanaðkomandi inn í leikskólann, einhvern sem er sérfræðingur  í  viðfangsefninu og fá 

hann til að kynna efnið sem hann er sérfræðingur í. Á öðru stigi er mikilvægt að 

kennarinn sé styðjandi og hvetji börnin til að rannsaka, spyrja, ræða og fleirra. 

Kennarinn á að hjálpa börnunum að framkvæma það sem þau vilja gera og leiða 

verkefnið.  Hann þarf einnig að vera vakandi fyrir spurningum þeirra, ræða hugmyndir 

þeirra og fá þau til að nýta þekkinguna sem þau búa yfir (Katz og Chard, 1989).  

Á þriðja stigi könnunaraðferðarinnar fer fram endurskoðun og mat. Þá er farið 

yfir og tekið saman það sem börnin hafa lært í gegnum rannsóknarferlið. Lögð er 

lokahönd á verkefnið og efni valið til kynningar. Kynningin getur verið fyrir aðra í 

leikskólanum og foreldra ef þess er óskað. Börnin kynna þá þann lærdóm sem þau hafa 

lært í gegnum könnunaraðferðina og koma hugmyndum sínum og vinnu á framfæri 

(Katz og Chard, 1989).  

Samkvæmt Aðalnámskrá leikskóla (2011) ber leikskólum að hvetja börn til að 

tjá sig á fjölbreyttan hátt, t.d. með hreyfingu, myndmáli, táknum, tungu-málinu og í 

gegnum leik. Í könnunaraðferðinni geta börn tjáð reynslu sína á alla þessa vegu. Með 

því að hvetja börnin til að tjá sig á margvíslegan hátt eflist bæði vitsmunalegur og 

hreyfiþroski þeirra. Með því að teikna og mála eflast fínhreyfingar, tjáning með 

hreyfingum og í gegnum leik eflir grófhreyfingar og málþroski eykst með því að tjá sig 

með tungumálinu. Málþroski og læsi eykst einnig til muna með umræðum, frásögnum 

og lestri bóka.  Í vettvangsferðum eykst líkamlegur þroski barnanna, t.d. gönguferð í 

náttúrunni eflir úthald.  

 

Kennslufræðilegur leikur 

Leikur er börnum eðlislægur og er stærsti þátturinn í leikskólastarfinu. Þau leika sér til 

ánægju, á sínum eigin forsendum og leikur veitir þeim gleði og vellíðan. Leikur getur þó 

einnig falið í sér ágreining og valdabaráttu. Börnin læra helst í gegnum leið þannig það 

má segja að leikur sé meginnámsleið barnsins. Í leik fá þau að vinna úr reynslu sinni og 

prufa sig áfram auk þess að efla félagsleg tengsl þeirra við önnur börn. Í leik spretta 

upp spurningar og hugmyndir, börnin fá að spreyta sig í að leysa vandamál og komast 

að sameiginlegri niðurstöðu. Leikurinn reynir á vitrænan þroska barna og 

sköpunarkraft þeirra. Leikur getur vakið áhuga barna og löngun þeirra til að afla sér 

þekkingar og læra (Aðalnámskrá leikskóla, 2011).  

 Hægt er að ná fram ákveðnum námsmarkmiðum í leik og þá er leikur notaður 

sem ákveðin námsaðferð. Starfsfólk tengir markmið við leikinn á markvissan hátt. 

Kynntir eru þá nýjir möguleikar fyrir börnin sem skapar sameiginlega reynslu sem nýtist 

í leik (Aðalnámskrá leikskóla, 2011). Kennslufræðilegur leikur er ákveðin leið þar sem 

kennarar leitast við að blanda saman kennslufræðilegum markmiðum og leik. Leikur er 

eðlislægur börnum og því er góð leið að flétta inn ákveðin námsmarkmið inn í það sem 

veitir börnum ánægju. Leikreynsla er skipulögð og markviss og börnin byggja upp 

þekkingu sína á merkingarbæran hátt. Í leik þurfa börnin að hafa samskipti við önnur 

börn, þannig byggja þau í sameiningu nýjan skilning (Jóhanna Einarsdóttir, 2010). 

Í kennslufræðilegum leik er hlutverk kennarans að kynna nýja möguleika, örva 

sköpun hjá börnunum og tengja leikinn við námskrána. Mikilvægt er að kennarinn 

hlusti á börnin og  það sem þau eru að fást við í leiknum, einnig er mikilvægt að vinna 

með áhugasvið barnanna og skapa þannig nýja reynslu (Jóhanna Einarsdóttir, 2010). 

Einnig kynnir kennarinn ný orð og hugtök fyrir börnunum (Haukur Arason, 2011) 

Kennslufræðilegur leikur hefur verið gagnrýndur fyrir það að vera í raun og veru 

ekki leikur því hann krefst ávallt einhverskonar stýringu að hálfu kennara. Leikurinn er 

því ekki kominn frá börnunum sjálfum og því sagt að kennslufræðilegur leikur sé frekar 

vinna að námi eða settu markmiði. Hins vegar má setja sömu gagnrýni á frjálsan leik, 

þar er börn skipa sjálf í hlutverk, einn er mamman, einn pabbinn o.s.frv. Þetta eru mjög 

fastmótuð hlutverk sem eru að stórum hluta ákvörðuð í heimi fullorðinna. Hlutverkin 

eru misvinsæl meðal barnanna og það má því draga í efa hversu sjálfsprottin óvinsælu 

hlutverkin eru. Kennslufræðilegur leikur liggur á milli frjáls leiks og vinnu, það fer eftir 

því hversu mikil áhrif stýring kennara hefur. Þess vegna er mikilvægt að börnin upplifi 

sig sem stjórnendur, þá upplifa þau sig vera í leik og það veitir þeim ánægju (Haukur 

Arason, 2011).   

 

Samþáttun könnunaraðferðar og kennslufræðilegs leiks 

Þegar hugsað er um kennslufræðilegan leik, er ekki líklegt að hugsað sé um 

könnunaraðferðina í samhengi við hann. Það er margt ólíkt með aðferðunum tveim, 

t.d. að í könnunaraðferðinni stjórna börnin ferðinni að mestu leyti, þau velja 

viðfangsefnið sjálf og koma með hugmyndir  um vinnu sem þau vilja vinna með 

viðfangsefnið. Í kennslufræðilegum leik er kennari búin að ákveða leikinn á einhvern 

hátt. Kennarinn tengir ákveðin markmið við leikinn og leikurinn er skipulagður að 

mestu af kennaranum. Þegar börnin byrja að leika ráða þau síðan ferðinni. Þannig það 

má segja að undirbúningur í könnunaraðferðinni sé í höndum barnanna en í 

kennslufræðilegum leik er hann í höndum kennarans. Kennslufræðilegur leikur byggir á 

því sem er börnum eðlislægt, það er að leika sér en könnunaraðferðin byggir á 

rannsóknarvinnu. Rannsóknarvinna byggist á því að öðlast nýja sýn og nýjan skilning á 

viðfangsefni sem áður var óþekkt, en kennslufræðilegur leikur byggist á því að ná 

fyrirfram ákveðnum markmiðum í gegnum leikinn. Börnin þurfa að læra að rannsaka en 

kunna að leika sér, því er hægt að byrja að nota kennslufræðilegan leik fyrr í 

leikskólastarfi. Miðað er við að þriggja ára börn geti byrjað að tileinka sér 

könnunaraðferðina en hægt er að nýta kennslufræðilegan leik hjá þeim allra yngstu í 

leikskólum, þá er leikurinn auðveldur og miðaður við þroska barnanna.  

 Þessar kennsluaðferðir virðast vera mjög ólíkar en í raun og veru er margt 

sameiginlegt með þeim, t.d. er hlutverk kennarans sumpart svipað. Báðar aðferðir 

leggja áherslu á að kennarinn sé til staðar og sé hvetjandi fyrir börnin. Þeir kynna nýja 

möguleika og aðstoða þau ef þau eiga í vanda. Kennarinn sér til þess að áhugi 

barnanna sé í fyrirrúmi og að þau hafi ánægju af því sem þau eru að fást við hverju 

sinni. Í báðum tilfellum ræður áhugi barnanna ferðinni. Börnin skapa nýja reynslu og 

þekkingu í samstarfi við kennara. Kennarar eru til staðar til að svara spurningum sem 

gætu vaknað hjá börnum og styðja þau. Báðar aðferðir fylgja Aðalnámskrá leikskóla 

(2011) og eru námssvið hennar fléttuð inn í aðferðirnar. 

 

Útfærsla í verkefnabankanum 

Í verkefnabankanum eru verklegu athuganirnar byggðar á kennslufræðilegum leik og 

þær settar í samhengi við hin þrjú stig könnunaraðferðarinnar. Verklegu athugununum 

er skipt niður í nokkra námsþætti og hverjum námsþætti fylgja ákveðin námsmarkmið. 

Í kennslufræðilegum leik er námsmarkmiðum fléttað inn í leikinn líkt og gert hefur 

verið í verklegu athugununum. Verkefnabankinn er settur upp líkt og verkefni í 

könnunaraðferðinni, byrjað er á fyrsta stigi og síðan farið í gegnum hin tvö stigin. Á 

fyrsta stigi í verkefnabankanum fá börnin að koma hugmyndum sínum um vatn á 

framfæri, á öðru stigi eru hugmyndir þeirra rannsakaðar gegnum verklegar athuganir 

með vatn og á þriðja stigi er unnið úr þeim upplýsingum sem börnin hafa aflað sér. 

Ekkert er heilagt í verkefnabankanum og það er nauðsynlegt að fylgja áhuga 

barnahópsins sem unnið er með. Þær verklegu athuganir sem eru í verkefnabankanum 

henta ekki í hverju tilviki og því má alveg velja úr þær athuganir sem eru viðeigandi 

hverju sinni. Ef mikill áhugi er fyrir viðfangsefninu er hægt að gera verkefnið stærra og 

viðameira, sama gildir ef áhugi er lítill þá er hægt að stytta það og sleppa úr 

athugunum. Könnunaraðferðin snýst um það að láta áhuga barnanna ráða ferðinni, þar 

af leiðandi á ekki að þvinga börnin til að gera athuganirnar ef áhugi þeirra er ekki til 

staðar.  

Lokaorð 

Það er von mín að verkefnabanki þessi nýtist sem flestum leikskólakennurum sem hafa 

áhuga á að vinna með vísindi með börnum. Einnig að starfsfólk á leikskólum geri sér 

grein fyrir mikilvægi vísinda í leikskólastarfi, vinna um vísindi eykur alhliða þroska barna 

og leyfir þeim að rannsaka ný og framandi fyrirbæri. Vinnan við gerð verkefnabankans 

var bæði skemmtileg og fróðleg. Ég lærði ýmislegt nýtt um viðfangsefnið, framkvæmdi 

sjálf nokkrar verklegar athuganir og öðlaðist nýja sýn á vinnu um vísindi með börnum. 

Verklegu athuganirnar eru auðveldar í framkvæmd og krefjast ekki mikils undirbúnings. 

Það er möguleiki á að nota uppbyggingu verkefnabankans til að rannsaka annað 

viðfangsefni innan vísindanna, t.d. þyngdarafl, segulkrafta, loft og ljós. 

Verkefnabankinn sýnir hvernig hægt er að samþætta mismunandi aðferðir og skapa 

nýja leið í vinnu um vísindi með börnum. Í vinnuferlinu jókst áhugi minn á vinnu um 

vísindi með börnum og gerði mig forvitnari um önnur viðfangsefni vísindanna. 

Reynslan sem ég öðlaðist á eftir að nýtast í framtíðarstarfi og gera starf mitt faglegra.  

